
MAPHUNZIRO OYAMBA A BAIBULO

PHUNZIRO LACHINAYI

KUBWERA KACHIWIRI KWA YESU
KODI CHIYEMBEKEZO CHA MKRISTU NDI CHIYANI?

Phunziro lino linalembedwa loti likhale chenjeco, chitonthozo, ndi chiphunzitso cha kwa Akristu.  Kubwera kachiwiri kwa Ambuye Yesu Kristu ndi zochitika zake zimatchulidwa m’Baibulo koposa nkhani ili yonse.  Muli mauneneri opitirira 500 mu Chipangano Chakale chokha amene amakamba za kubweranso kwa Ambuye wathu  ku dziko lapansi.  Chinthu choyamba tikufuna kuchita ndi kuona m’mene kubwera kachiwiri kwa Kristu kungakhudzire mwana wa Mulungu.  

Mu Tito 2:13, malembo amati, “Akulindira chiyembekezo chodala, ndi maonekedwe a ulemerero wa Mulungu wamkuru ndi Mpulumutsi wathu Yesu Kristu.”  Chifukwa ndife opulumutsidwa, tiyenera kuyembekezera kwambiri kuti tione munthu amene anatifera ife, Yesu Kristu.  Chimodzi cha zinthu zabwino kwambiri za Mpulumutsi wathu ndi nthawi zonse tingakhulupirire zimene amanena.  Yesu Kristu anatilonjeza mu Yohane 14:2-3, “M’nyumba ya Atate wanga alimo malo okhalamo ambiri.  Ngati sikudali kutero, ndikadakuuzani inu; pakuti ndipita kukukonzerani inu malo.  Ndipo ngati ndipita kukakonzera inu malo, ndidzabweranso, ndipo ndidzalandira inu kwa Ine ndekha; kuti kumene kuli Ineko, mukakhale inunso.”  Palibe chikaiko kuti Yesu anapita.  Choncho, palibe chikaiko kuti tsiku lina, mwina posachedwa, adzabweranso kuti atenge anthu ake kumwamba kuti akakhale ndi Iye ku nthawi zonse.  Mu Machitidwe 1:11, Baibulo limati, “Amenenso anati, Amuna a ku Galileya, muimiranji ndi kuyang’ana kumwamba?  Yesu amene walandiridwa kunka Kumwamba kuchokera kwa inu, adzadza momwemo monga munamuona alinkupita Kumwamba.”  Yesu anatengedwa m’mitambo, chifukwa chake tikuyembekezera kuona Yesu njira yomweyo, adzabweranso mu mitambo. (Chibvumbulutso 1:7 ndi 1 Atesalonika 4:17)
KODI YESU ADZABWERANSO LITI?
Yesu anati mu Mateyu 24:36, “Koma za tsiku ilo ndi nthawi yace sadziwa munthu ali yense, angakhale angelo a kumwamba, koma Atate yekha.”  Zindikira apa kuti Yesu anati palibe munthu wokhoza kudziwa tsiku kapena ora leni leni la kubwera kachiwiri.  Mtumwi Paulo amatiuza china chofanana mu 1 Atesalonika 5:1-3, “Koma za nthawizo ndi nyengozo, abale, sikufunika kuti tidzakulemberani.  Pakuti inu nokha mudziwa bwino kuti tsiku la Ambuye lidzadza monga mbala usiku.  Pamene angonena, Mtendere ndi mosatekeseka, pamenepo chionongeko chobukapo chidzawagwera, monga zowawa mkazi wa pakati; ndipo sadzapulumuka konse.”  Paulo anati kubweranso kwa Ambuye kuli monga mbala usiku.  Palibe munthu amene amadziwa nthawi imene wakuba adzabwera ku nyumba kwake!  Choncho palibe munthu amene angathe kudziwa nthawi yeni yeni imene Yesu adzabweranso pa dziko lapansi.  Yesu anawauza ophunzira ake mu Machitidwe 1:7, “Sikuli kwa inu kudziwa nthawi kapena nyengo, zimene Atate anaziika m’ulamuliro wace wa Iye yekha.”  Momveka, malembo amatiphunzitsa kuti palibe munthu angathe kudziwa nthawi yeni yeni ya kubwera kachiwiri kwa Kristu.

Chifukwa sitidziwa nthawi yake ya kubweranso kwa Ambuye wathu, tiyenera kukhala okonzeka nthawi zonse kunyamuka pa dziko lapansili.  Chimenechi ndi chifukwa chake Paulo anati mu 1 Atesalonika 5:4, “Koma inu, abale, simuli mumdima, kuti tsikulo likakugwereni monga mbala.”  Kumbukira, chifukwa ndiwe munthu wopulumutsidwa, uyenera kulindirira nthawi zonse chiyembekezo chodala chathu, kumene kuli kuoneka kwa Yesu Kristu.  Kutanthauza kuti uyenera kusunga moyo wauzimu wako bwino bwino pa nthawi zonse.  Sufuna Ambuye Yesu Kristu kubweranso ndi kupeza mayendedwe wako ali oipa.  Udzatengedwabe kunka kumwamba naye chifukwa unapulumutsidwa, koma ungakhale ndi manyazi akuru ndithu.. 

ZIZINDIKIRO ZA NTHAWI

Ngakhale sitikhoza kudziwa nthawi yeni yeni ya kubwera kachiwiri kwa Yesu Kristu, ndi chotheka kuti tidziwe kuti kubwera kachiwiri kwake kukuyandikira msanga.  Tingazindikire chimenecho chifukwa tingaone mauneneri a kubwera kachiwiri akukwaniritsidwa.  Mu Mateyu 24:3, Yesu anafunsidwa funso ndi ophunzira ake, “Mutiuze ife zija zidzaoneka liti? Ndipo chizindikiro cha kufika kwanu ndi chiyani, ndi cha mathedwe a nthawi ya pansi pano?”  Mu mavesi akutsatira, Yesu anayankha funsolo.  Yesu anapereka mauneneri osachepera makumi awiri osiyana-siyana amene adzachitika asanabwerenso.  Ngakhale taona kale ena a maueneneri amenewo akwaniritsidwa!  Mu Mateyu 16:3, Yesu anadzudzula Afarisi ndi Asaduki chifukwa samazindikira zizindikiro za nyengo.  Choncho, tiyenera kulabadira zimene zimachitika ndi tizindikire kuti kubwera kwa Ambuye kukuyandikira.  Zizindikiro zopezeka mu Mateyu 24 ndi zina za zinthu zimene tiyenera kuzilabadira kuti “tsiku ilo” (tsiku la kubweranso kwa Kristu) silidzatipeza osakonzeka.  Sumadziwa konse pamene wakuba adzabwera ku nyumba yako, komabe ungakhale wokonzeka asanabwere wakubayo.  Chimodzimodzi ndi kubwera kachiwiri kwa Yesu Kristu.  Tikuona zambiri za zizindikiro izi zikuchitika, choncho tikudziwa kuti kubwera kwa Kristu kwafupika.  Palibe zizindikiro kapena mauneneri akusonyeza kwa ife nthawi yeni yeni imene Yesu adzaoneka.  Komabe, ngati Mkristu, uyenera kukhalabe wokonzeka kukomana ndi Mpulumutsi wako pa nthawi ili yonse.  

Izi ndi zizindikiro zina zimene Baibulo limatipatsa kuti tingadziwe nthawi ndi nyengo ya kubweranso kwa Kristu.  Mu 2 Timoteo 3:1-5, Baibulo limati, “Koma zindikira ichi, kuti masiku otsiriza zidzafika nthawi zowawitsa.  Pakuti anthu adzakhala odzikonda okha, okonda ndalama, odzitamandira, odzikuza, amwano, osamvera, akuwabala, osayamika, osayera mtima, opanda chikondi chachibadwidwe, osayanjanitsika, akudierekeza, osakhoza kudziletsa, aukali, osakonda abwino, achiwembu, aliuma olimbirira, otukumuka mtima, okonda zokondweretsa munthu, osati okonda Mulungu; akukhala nawo maonekedwe a chipembedzo, koma mphamvu yake adaikana; kwa iwonso udzipatule.”  Zeni zeni, awa ndi maonekedwe a dziko lapansi m’masiku anowa.

Uonenso mu 1 Timoteo 4:1-3, “Koma Mzimu anena monenetsa, kuti m’masiku otsiriza ena adzataya chikhulupiriro, ndi kusamala mizimu yosocheretsa ndi maphunziro a ziwanda, m’maonekedwe onyenga a iwo onena mabodza, olochedwa m’chikumbu mtima mwao monga ndi chitsulo chamoto; akuletsa ukwati, osiyitsa zakudya zakuti, zimene Mulungu anazilenga kuti achikhulupiriro ndi ozindikira choonadi azilandire ndi chiyamiko.”  Zonse za zinthu izi zikuchitika mu nthawi yathu.  

Mofanana, mu 2 Atesalonika 2:3.  Apo Baibulo limati, “Munthu asakunyengeni konseko; kuti silifika, koma chiyambe chifike chipatukocho, nabvumbulutsike munthu wosayeruzika, mwana wa chionongeko.”  Chipatuko chimene chatchulidwa m’ndimeyi chikuchitikanso panopa.  Opulumutsidwa ambiri akusiya choonadi ndipo sakuteteza chikhulupiriro cheni cheni.  Tinalikuona chochitika chimenechi pakuyambirira chama chaka cha 1900!  Ngakhale sitidziwa nthawi yeni yeni ya kubwera kwa Kristu, chinthu china chomveka bwino, kubwera kwa Kristu ndi pafupi kwambiri!  Ndipo chifukwa Baibulo limapereka machenjezo ambiri kuti tingadziwe za kubwera kwake, Mkristu adzakhala wopanda chowiringura ngati sindiye wokonzeka akafika Ambuye.

MATUPI ATSOPANO

Chimodzi cha zinthu zabwino chimene mwana wa Mulungu akhoza kuyembekezera kwambiri ndi kulandira thupi latsopano.  Taphunzira mu phunziro lachiwiri za chitetezo chosatha.  Mu phunzirolo taona kuti timakhalabe ndi uchimo m’kati mwa thupi lathu.  Titalandira Kristu kukhala Mpulumutsi wathu, moyo wathu unapulumutsidwa, mzimu wathu unabadwa mwatsopano, ndipo thupi lathu linapachikidwa, “…kuti thupilo la uchimo likaonongedwe…” (Aroma 6:6)  Yesu Kristu akaoneka, chinthu choyamba chimene adzatichitira ife ndicho kutipatsa thupi latsopano.  Pa nthawi imeneyo, sindidzafunika kudera nkhawa za kuchimwanso, chifukwa thupi langa silidzakhala ndi uchimo m’kati mwake!  Baibulo limati mu Afilipi 3:20-21, “Pakuti ufulu wathu uli kumwamba; kuchokera komwenso tilindirira Mpulumutsi, Ambuye Yesu Kristu; amene adzasanduliza thupi lathu lopepulidwa, lifanane nalo thupi lake la ulemerero…”  Mu 1 Yohane 3:2, Baibulo limatinso, “Okondedwa, tsopano tili ana a Mulungu, ndipo sichinaoneke chimene tidzakhala.  Tidziwa kuti, pa kuoneka Iye, tidzakhala ofanana ndi Iye, pakuti tidzamuona Iye monga ali.”  Komanso mu 1 Akorinto 15:51-52, Paulo anati, “Taonani, ndikuuzani chinsinsi; sitidzagona tonse, koma tonse tidzasandulika, m’kamphindi, m’kutwanima kwa diso, pa lipenga lotsiriza; pakuti lipenga lidzalira, ndipo akufa adzaukitsidwa osabvunda, ndipo ife tidzasandulika.”  Mu ndime zonse zimene wangowerenga, wolemba analemba kwa anthu opulumutsidwa.  Yohane anati, “…tsopano tili ana a Mulungu…”  Tsono ngati uli mwana wa Mulungu, tsiku lina ku tsogolo udzakhala ndi thupi lofanana ndi thupi la Yesu Kristu!  Thupi latsopano lathu lidzakhala ndi maonekedwe omwewo ngati thupi lija Yesu anali nalo ataukitsidwa kwa akufa.  Tidzakhoza kuyenda mofulumira kwambiri kuposa kuunika kwa dzuwa, tidzakhoza kudzera pa chitseko chotseka, tidzakhoza kudya ndipo kumwa popanda kunenepa, sitidzadwala konse, ndiponso sitidzakhala okhoza kumwalira.  Kwa Aroma 8:23, chochitika chimeneci chimadziwika ngati chiomboledwe cha thupi lathu.  Mu Aroma 8:18, Paulo anati, “Pakuti ndiyesa kuti masauko a nyengo yatsopano sayenera kulinganizidwa ndi ulemerero umene udzaonetsedwa kwa ife.”  Mu ndime 23 Paulo anati, “…kulindirira umwana wathu, ndiwo chiomboledwe cha thupi lathu.”  Kumbukira mu phunziro lathu za chitetezo chosatha, tinaona momwe tilili omatidwa mpaka tsiku la maomboledwe. (Aefeso 4:30) Mkwaturo ndi tsiku la maomboledwe limene Paulo analifotokoza.  Ili ndi tsiku limene thupi lathu lidzapulumutsidwa, chifukwa ili ndi tsiku limene uchimo udzachoka m’thupi lathu kwathunthu!

KODI CHIDZACHITIKA CHIYANI AKAONEKA KRISTU?

Mu 1 Atesalonika 4:16-17, timaona mau awa, “Pakuti Ambuye adzatsika kumwamba mwini yekha ndi mpfuu, ndi mau a mngelo wamkuru, ndi lipenga la Mulungu; ndipo akufa mwa Ambuye adzayamba kuuka; pamenepo ife okhala ndi moyo, otsalafe, tidzakwatulidwa nawo pamodzi m’mitambo, kukakomana ndi Ambuye mumlengalenga, ndipo potero tidzakhala ndi Ambuye nthawi zonse.”  Tsiku lina, mwina posachedwa, Yesu Kristu adzatsika m’mitambo.  Pa nthawi imeneyo, Yesu adzakwatura opulumutsidwa onse kuchokera ku dziko lapansi.  Akufa mwa Kristu ndi anthu amene anapulumutsidwa atauka Kristu koma anafa asanabwerenso Kristu.  Anthu otsala ndi anthu amene anapulumutsidwa ndipo akukhalabe ndi moyo pamene Yesu afika.  Kutanthauza kuti padzakhala anthu amene sadzamwalira konse!  Padzakhala mpfuu waukuru, kenaka liu la lipenga, ndipo tidzamva maina athu akutchulidwa.  Mwachitsanzo, “Mike Banda, Kwera kuno.”  Tingathe kunena kuti ichi chidzachitika chifukwa mu Yohane 10:3, Yesu anati, “…ndipo aitana nkhosa za iye yekha maina awo, nazitsogolera kunja.” (onaninso Cibvumbulutso 4:1)  Anthu oyamba kuchoka ku dziko lapansi adzakhala akufa mwa Kristu.  Mitembo yawo idzasandulika ndipo adzaturuka m’manda ndi matupi atsopano awo.  Atayamba kukwera mumlengalenga, otsalafe tidzamva maina athu, ndiye m’kamphindi, tidzalandiranso matupi a ulemerero.  Pa nthawi imeneyo, tidzayamba kuuluka kuti tikomane ndi Mpulumutsi wathu maso ndi maso.  Ndi chofunikira kwambiri kuzindikira kuti ngati munthu ali osapulumutsidwa, adzasowa chochitika ichi, Mkwaturo.  Adzatsala pa dziko lapansi ndipo adzalowa mu nthawi yoipa kwambiri konse konse pansi pano.  

MBALI ZIWIRI ZA KUBWERA KWA KRISTU

Zimene tinkaphunzira ndi zotchedwa Mkwaturo.  Iyi ndi nthawi imene Yesu Kristu adzabwera m’mitambo kuturutsa opulumutsidwa onse kuchokera ku dziko lapansi.  Izi zidzapangitsa mavuto akulu konsekonse m’dziko lapansi.  Anthu ambiri adzasoweka kuli konse pa dziko lapansi.  Kenaka munthu m’modzi adzanyamuka amene adzasonkhanitsa anthu a dziko lapansi ndipo adzabweretsa mtendere kwa ali yense.  Ali ndi maina ena m’Baibulo.  M’malo amodzi amatchedwa munthu wa uchimo (kapena munthu wosayeruzika) (2 Atesalonika 2:3).  M’malo omwewo, amatchedwa mwana wa chionongeko.  Mu 1 Yohane 2:18, amatchedwa wokana Kristu.  Ndiponso buku la Chibvumbulutso lonse, amatchedwa chirombocho.  Mu Chipangano Chakale, mwamuna uyu amatchulidwa mu mavesi ambiri zedi.  “Wokana Kristu” ndi m’modzi wa otchuka kwambiri otchulildwa m’Baibulo.  Mwamuna uyu adzalamulira dziko lapansi kufikira zaka zisanu ndi ziwiri.  Zaka zisanu ndi ziwiri izi zimatchedwa nthawi ya mazunzo kapena nthawi ya masautso.  M’ndime imodzi,  zakazi ndi zotchedwa “nthawi ya msauko wa Yakobo” (Yeremiya 30:7).  Yesu atatenga opulumutsidwa onse kunka kumwamba, kenaka Mulungu adzayamba kutsutsana ndi anthu a dziko la Israeli.  Chifukwa chake mneneri Yeremiya anatcha nthawiyo “nthawi ya msauko wa Yakobo.”  Zinthu zimene zidzachitika m’zaka zisanu ndi ziwirizo sindingathe kutchula panopa (chifukwa ndi zambiri ndi zakuya), koma udzitenga nthawi yakuphunzira za zofunikira zonsezo.

Pa mapeto ake a zaka 7 izi za mazunzo, Yesu Kristu adzabweranso ku dziko lapansi.  Yesu akadzatenga thupi la Kristu (opulumutsidwa onse) kupita kumwamba, adzabwera  m’mitambo basi, osati kufikira pa dziko lapansi.  Nthawi ya masautso yikadzatha, Yesu adzabwera ku dziko lapansi nthawi yake yachiwiri.  Pamene anabwera koyamba pafupi ndi zaka 2000 zapitazo, anabwera kufera machimo a aliyense.  Akabwera kachiwiri, adzabwera “m’lawi lamoto, ndi kubwezera chilango kwa iwo osamvera Uthenga Wabwino wa Ambuye wathu Yesu Kristu.” (2 Atesalonika 1:8)  Buku la Chibvumbulutso limalankhula za Nkhondo ya Harmagedo. (Chibvumbulutso 16:16)  Iyi ndi nkhondo imene wokana Kristu ndi asilikari ake adzamenyana ndi Yesu Kristu ndi asilikari ake. (Chibvumbulutso 17:14 ndi 19:7-21)  Anthu amene Kristu adzawakwatura ku dziko lapansi ndi anthu omwewo amene adzamutsata pakubweranso ku dziko lapansi kuti amenye nkhondoyi.  Zoona, padzakhala ife, anthu opulumutsidwa!  Opulumutsidwa onse, thupi la Kristu, adzabweranso ndi Ambuye ku dziko lapansi.  Ambuye alemekezeke, tadziwa kale m’mene idzamalizira nkhondoyi.  Malembo amatiuza momveka kuti Mfumu ya Mafumu ndi Mbuye wa Ambuye adzapambana ndipo palibe asilikari ake amene adzafa!  Nkhondoyi ikadzatha, Yesu adzakhala pa mpando wachifumu mu Yerusalemu, kumene adzalamulira dziko lonse lapansi zaka chikwi. (Yesaya 2:1-4 ndi Chibvumbulutso 20:4-6)
KODI WAKONZEKA?

Tsopano chifukwa ukudziwa kuti Yesu Kristu abweranso posechedwa, udzifunse wekha, “Kodi ndine wokonzeka?  Ngati sunamlandire Yesu kukhala Mpulumutsi wako, ndiye sudzakhala ndi mbali ya Mkwaturo.  Paulo anati, “…tsopano ndiyo nyengo yabwino; taonani, tsopano ndilo tsiku la chipulumutso.” (2 Akorinto 6:2) Chonde, osadikira tsiku lina.  Ngati sunabadwe mwatsopano, khulupirira Yesu Kristu kukhala Mpulumutsi wako lero lino!

Ngati uli mwana wa Mulungu kale, samalira kwambiri kuti mayendedwe ako angabvomerezeke ndi Mulungu.  Ngati ukadakomana ndi Yesu lero lino, kodi uyang’anitsitsa m’maso ake ndi kumuuza kuti unayesa kwambiri kutumukira Iye?  Yohane anati mu 1 Yohane 2:28, “Ndipo tsopano, tiana, khalani mwa Iye; kuti akaonekere Iye tikakhale nako kulimbika mtima, osachita manyazi kwa Iye pa kudza kwache.”  Sumafunika kudera nkhawa za kusiyidwa pa dziko lapansi ndi Yesu Kristu. (Aroma 8:38-39)  Kumbukira, uli ndi chitetezo chosatha.  Palibe njira imene ungataye chipulumutso chako.  Komabe uyenera kusamalira kwambiri kuti mayendedwe ako akondweretse Ambuye.  Tikaweruzidwa pa mpando wa kuweruza wa Kristu, tidzafuna kumva Mpulumutsi wathu kunena, “Chabwino, kapolo iwe wabwino ndi wokhulupirika…lowa iwe m’chikondwero cha mbuye wako.” (Mateyu 25:21)  Kodi uli ndi chuma chimene chinaikidwa m’mwamba?  Kodi uli ndi mphoto kapena makorona komweko?  Ngati mayendedwe ako sali bwino, pita kwa Atate ndipo ubvomereze machimo ako. (1 Yohane 1:9) Pakubvomereza, ungathe kudzikonza wekha, kuti ukakomana ndi Mpulumutsi wako, ungakondwere ndithu.

